
 

AD\1168025MT.docx  PE627.570v03-00 

MT Magħquda fid-diversità MT 

Parlament Ewropew 
2014-2019  

 

Kumitat għad-Drittijiet tan-Nisa u l-Ugwaljanza bejn is-Sessi 
 

2018/2098(INI) 

5.11.2018 

OPINJONI 

tal-Kumitat għad-Drittijiet tan-Nisa u l-Ugwaljanza bejn is-Sessi 

għall-Kumitat għall-Affarijiet Barranin 

dwar ir-rapport annwali dwar id-drittijiet tal-bniedem u d-demokrazija fid-dinja 

fl-2017 u l-politika tal-Unjoni Ewropea dwar il-kwistjoni 

(2018/2098(INI)) 

Rapporteur għal opinjoni:  José Inácio Faria  

 



 

PE627.570v03-00 2/11 AD\1168025MT.docx 

MT 

 

PA_NonLeg 



 

AD\1168025MT.docx 3/11 PE627.570v03-00 

 MT 

SUĠĠERIMENTI 

Il-Kumitat għad-Drittijiet tan-Nisa u l-Ugwaljanza bejn is-Sessi jistieden lill-Kumitat għall-

Affarijiet Barranin, bħala l-kumitat responsabbli, biex jinkorpora s-suġġerimenti li ġejjin fil-

mozzjoni għal riżoluzzjoni tiegħu: 

A. billi skont l-Artikolu 8 tat-TFUE l-UE hija impenjata li tippromwovi l-ugwaljanza bejn 

is-sessi u tiżgura l-integrazzjoni tal-perspettiva tal-ġeneri fl-azzjonijiet u l-politiki kollha 

tagħha; billi l-istrateġija tal-UE dwar l-ugwaljanza bejn in-nisa u l-irġiel tipprevedi l-

integrazzjoni tal-ugwaljanza bejn is-sessi fil-politika kummerċjali u l-politika tar-

relazzjonijiet barranin tal-UE; 

B. billi l-vjolenza fuq in-nisa u l-bniet hija waħda mill-ksur l-aktar prevalenti tad-drittijiet 

tal-bniedem madwar id-dinja, u tolqot il-livelli kollha tas-soċjetà, irrispettivament mill-

età, l-edukazzjoni, l-introjtu, il-pożizzjoni soċjali jew il-pajjiż ta' oriġini jew ta' 

residenza, u tirrappreżenta ostaklu maġġuri biex tinkiseb l-ugwaljanza bejn is-sessi; 

billi, fi żminijiet ta' kunflitti armati, in-nisa u t-tfal, inklużi n-nisa u t-tfal rifuġjati, huma 

fost l-aktar gruppi vulnerabbli fis-soċjetà; 

C. billi s-saħħa u d-drittijiet sesswali u riproduttivi huma msejsa fuq id-drittijiet 

fundamentali tal-bniedem u huma elementi essenzjali tad-dinjità tal-bniedem; billi, 

barra minn hekk, dawn id-drittijiet għadhom ma ġewx żgurati f'kull parti tad-dinja, 

inkluż f'partijiet mill-UE; 

1. Jissottolinja l-ħtieġa li l-UE, f'konformità mal-Għanijiet ta' Żvilupp Sostenibbli (SDGs) 

għall-Aġenda 2030, il-Konsensus Ewropew dwar l-Iżvilupp u l-Pjan ta' Azzjoni dwar l-

Ugwaljanza bejn is-Sessi 2016-2020 (GAP II), tkompli ssegwi l-impenn tagħha lejn 

soċjetajiet li qed jiżviluppaw ħielsa minn kull forma ta' diskriminazzjoni u vjolenza, u 

tikkontribwixxi għal dinja ugwali bejn is-sessi, sikura, prospera u sostenibbli; 

2. Ifakkar li l-ugwaljanza bejn l-irġiel u n-nisa hija prinċipju fundamentali tal-UE u tal-

Istati Membri, kif imsemmi fl-Artikolu 3(3) tat-TUE, u l-promozzjoni tagħha permezz 

tal-integrazzjoni tal-perspettiva tal-ġeneri, inkluż f'pajjiżi oħra madwar id-dinja permezz 

ta' politiki esterni, hija wieħed mill-objettivi prinċipali tal-UE; 

3. Ifakkar li l-GAP II huwa wieħed mill-għodod fundamentali tal-UE biex titjieb l-

ugwaljanza bejn is-sessi f'pajjiżi terzi; jistieden lill-Kummissjoni tikkunsidra r-

riżoluzzjoni tal-Parlament tat-8 ta' Ottubru 2015 dwar it-tiġdid tal-Pjan ta' Azzjoni tal-

UE dwar l-Ugwaljanza bejn is-Sessi u t-Tisħiħ tal-Pożizzjoni tan-Nisa fl-Iżvilupp1 u r-

riżoluzzjoni tiegħu tal-31 ta' Mejju 2018 dwar l-implimentazzjoni tad-Dokument ta' 

Ħidma Konġunt tal-Persunal (SWD(2015)0182) – L-Ugwaljanza bejn il-Ġeneri u l-

Emanċipazzjoni tan-Nisa: Nittrasformaw il-Ħajjiet tal-Bniet u n-Nisa permezz tar-

Relazzjonijiet Esterni tal-UE 2016-20202, 

4. Jenfasizza l-ħtieġa li l-UE tibqa' impenjata favur l-implimentazzjoni sħiħa tal-obbligi u 

l-impenji għad-drittijiet tan-nisa, magħmula fil-Konvenzjoni dwar l-Eliminazzjoni ta' 

                                                 
1 ĠU C 349, 17.10.2017, p. 50. 
2 Testi Adottati, P8_TA(2018)0239. 

Kull Forma ta' Diskriminazzjoni kontra n-Nisa (CEDAW), il-Pjattaforma ta' Azzjoni ta' 

Beijing u l-Programm ta' Azzjoni tal-Konferenza Internazzjonali dwar il-Popolazzjoni u 

l-Iżvilupp, u li tirrispetta l-eżiti tal-konferenzi ta' rieżami tagħhom; 

5. Jenfasizza l-ħtieġa li jiġu garantiti l-libertà tal-ħsieb, tat-twemmin u tar-reliġjon, 

speċjalment għan-nisa in bona fide, li huma partikolarment vulnerabbli; 

6. Josserva li l-qafas neoliberali fil-fatt jagħmel ħsara lill-iżvilupp sostenibbli u lid-

drittijiet tal-bniedem, inklużi d-drittijiet tan-nisa, li huma parti mid-drittijiet tal-bniedem 

infushom;  

7. Jenfasizza l-fatt li l-ugwaljanza bejn is-sessi hija dritt fundamentali tal-bniedem u 

jissottolinja d-dikjarazzjoni tas-Segretarju Ġenerali tan-NU António Guterres li "hemm 

evidenza konvinċenti li l-investiment fin-nisa huwa l-aktar mod effettiv biex il-

komunitajiet, il-kumpaniji u l-pajjiżi jimxu 'l quddiem. Il-parteċipazzjoni tan-nisa 

tagħmel il-ftehimiet ta' paċi aktar b'saħħithom, is-soċjetajiet aktar reżiljenti u l-

ekonomiji aktar vigorużi"; 

8. Jesprimi tħassib, fl-istess ħin, dwar ir-reazzjonijiet negattivi kontinwi kontra d-drittijiet 

tan-nisa u s-saħħa u d-drittijiet sesswali u riproduttivi (SRHR), kif ukoll dwar il-

leġiżlazzjoni fundamentali f'ħafna partijiet tad-dinja li jirrestrinġu d-drittijiet tagħhom; 

9. Jenfasizza l-ħtieġa li jiġi ggarantit aċċess universali għall-firxa sħiħa ta' servizzi tas-

saħħa sesswali u riproduttiva li jkunu ta' kwalità u ekonomikament aċċessibbli, inkluż l-

informazzjoni komprensiva dwar is-saħħa sesswali u riproduttiva u edukazzjoni dwar 

is-sesswalità u r-relazzjonijiet, l-ippjanar tal-familja u metodi kontraċettivi moderni, l-

abort sikur u legali, u l-kura rrakkomandata għal qabel u għal wara t-twelid għall-

prevenzjoni tal-mortalità tat-tfal u l-mortalità materna; jissottolinja li l-enfasi fuq l-

ugwaljanza bejn is-sessi u t-tisħiħ tal-pożizzjoni tan-nisa hija espliċita fl-SDGs kollha u 

li għandhom isiru aktar sforzi biex jiġu realizzati d-drittijiet tan-nisa u implimentazzjoni 

effettiva tal-politiki li jippromwovu t-tisħiħ tal-pożizzjoni tan-nisa u l-parteċipazzjoni 

tagħhom fil-proċess deċiżjonali; 

10. Jenfasizza l-importanza li l-aċċess għas-saħħa jitqies bħala dritt tal-bniedem; jenfasizza 

l-ħtieġa li jiġi garantit aċċess għas-saħħa u d-drittijiet sesswali u riproduttivi, inklużi 

miżuri biex jiġi żgurat li n-nisa jikkontrollaw b'mod ħieles ġisimhom u ħajjithom, 

ikollhom aċċess għall-ippjanar tal-familja, għal prodotti tal-iġjene femminili adegwati u 

jirċievu l-kura tat-twelid rakkomandata u biex tiġi evitata l-mortalità tat-tfal u l-

mortalità materna; jenfasizza l-fatt li servizzi ta' abort sikur huma elementi importanti 

biex jiġu salvati l-ħajjiet tan-nisa u li dawn jikkontribwixxu għall-prevenzjoni ta' 

każijiet ta' twelid b'riskju għoli u titnaqqas il-mortalità tat-trabi u tat-tfal; jenfasizza l-

importanza ta' aċċess għal servizzi adegwati tas-saħħa mentali sensittivi għall-ġeneru, 

b'mod partikolari f'sitwazzjonijiet ta' kunflitt u ta' wara kunflitt; 

11. Jikkundanna bil-qawwa l-introduzzjoni mill-ġdid u l-espansjoni tar-Regola "Global 

Gag" u l-impatt tagħha fuq is-saħħa u d-drittijiet tan-nisa u tal-bniet globalment; itenni 

t-talba tiegħu lill-UE u lill-Istati Membri tagħha biex jimlew il-lakuna ta' finanzjament 

dovuta għall-Istati Uniti bl-użu ta' finanzjament għall-iżvilupp kemm nazzjonali kif 

ukoll tal-UE; 

12. Iqis li huwa inaċċettabbli li l-iġsma tan-nisa u l-bniet, speċifikament fir-rigward tas-

saħħa sesswali u riproduttiva u d-drittijiet relatati tagħhom, għadhom battalja 

ideoloġika; jitlob lill-UE u lill-Istati Membri jirrikonoxxu d-drittijiet inaljenabbli tan-

nisa u tal-bniet għall-integrità fiżika u l-possibbiltà li jiddeċiedu b'mod awtonomu f'dan 

l-ambitu, u jikkundanna l-ksur frekwenti tad-drittijiet tagħhom tas-saħħa sesswali u 

riproduttiva u d-drittijiet relatati, inkluż it-tiċħid ta' aċċess għal servizzi tal-ippjanar tal-

familja, għal kontraċettivi finanjarjament aċċessibbli u għal servizzi ta' abort sikur u 

legali; 

13. Jistieden lill-Istati Membri jsaħħu l-implimentazzjoni tal-politiki li jsaħħu l-pożizzjoni 

tal-bniet u lin-nisa, jikkombattu l-faqar u l-esklużjoni soċjali u li, fil-qafas tal-SDG 5 u 

l-inizjattiva 2018 "Nisa fuq ix-Xogħol" tal-ILO, jiffukaw fuq l-għoti ta' aċċess ugwali 

lin-nisa u lill-bniet għall-edukazzjoni u t-taħriġ fil-livell primarju u għoli, tagħlim tul il-

ħajja, xogħol deċenti u paga ugwali, aċċess ugwali għal servizzi finanzjarji u 

rappreżentanza fi proċessi ta' teħid ta' deċiżjonijiet ekonomiċi u politiċi; 

14. Jinnota li l-organizzazzjonijiet u d-difensuri tad-drittijiet tan-nisa huma mmirati b'mod 

speċifiku u jbatu b'mod partikolari minħabba l-ispazju ċiviku li qed jiċkien; jenfasizza l-

ħtieġa li l-UE tappoġġja politikament, tipproteġi dejjem aktar u żżid l-allokazzjonijiet 

finanzjarji għall-organizzazzjonijiet indipendenti tas-soċjetà ċivili li jippromwovu d-

drittijiet tan-nisa u l-bniet fl-oqsma kollha; jenfasizza l-ħtieġa li tiġi żgurata l-

protezzjoni tan-nisa impenjati fid-difiża tad-drittijiet tal-bniedem (WHRDs) li jiffaċċjaw 

żieda fit-theddid u l-vjolenza u saħansitra ġew maqtula bħala riżultat dirett tal-attiviżmu 

tagħhom; iħeġġeġ lill-UE tqis il-ħtiġijiet speċifiċi ta' protezzjoni li għandhom id-

difensuri nisa tad-drittijiet tal-bniedem, u l-Istati Membri kollha biex jirrispettaw id-

Dikjarazzjoni tan-NU dwar id-Difensuri tad-Drittijiet tal-Bniedem; 

15. Jistieden lis-SEAE jiżgura li l-eżiti tat-62 sessjoni tal-Kummissjoni dwar l-Istatus tan-

Nisa (CSW) jiġu inklużi fil-politiki tiegħu u jipprovdu impetu ġdid biex jinkisbu l-

ugwaljanza bejn is-sessi u t-tisħiħ tal-pożizzjoni tan-nisa u l-bniet fiż-żoni rurali; 

16. Jenfasizza l-importanza li l-edukazzjoni u t-taħriġ fis-suġġetti STEM kif ukoll fl-istudji 

umanistiċi jiġu magħmula aċċessibbli għan-nisa u l-bniet, b'enfasi partikolari fuq iż-

żieda fit-talenti u l-kompetenzi tagħhom u ż-żieda fil-parteċipazzjoni tagħhom fis-setturi 

STEM; 

17. Ifakkar li għandhom jiġu żviluppati miżuri xierqa fil-qafas tal-edukazzjoni sabiex 

jappoġġjaw programmi edukattivi ħielsa mill-isterjotipi, biex jinkludu l-parteċipazzjoni 

ċivika, id-drittijiet tal-bniedem, l-ugwaljanza bejn is-sessi, il-promozzjoni ta' għarfien u 

komprensjoni interkulturali, sabiex l-istudenti jiġu ppreparati aħjar għaċ-ċittadinanza; 

18. Jikkundanna l-forom kollha ta' vjolenza, bħall-vjolenza domestika, il-fastidju 

psikoloġiku, l-isfruttament sesswali, it-traffikar tal-bnedmin u ż-żwiġijiet tat-tfal u 

sfurzati, li huma imposti fuq in-nisa u l-bniet fl-Ewropa u madwar id-dinja, bħala ksur 

serju tad-drittijiet tal-bniedem; 

19. Jilqa' l-isforzi konġunti u l-investimenti tal-UE, flimkien man-NU, fit-tnedija tal-

Inizjattiva "Spotlight", li għandha l-għan li telimina l-forom kollha ta' vjolenza fuq in-

nisa u l-bniet, filwaqt li jtenni li l-vjolenza fuq in-nisa u l-bniet hija waħda mill-

vjolazzjonijiet l-aktar mifruxa, persistenti u devastanti tad-drittijiet tal-bniedem; in-nisa 

u l-bniet madwar id-dinja jibqgħu l-aktar vulnerabbli għall-vjolenza sessista u l-vjolenza 

sesswali, il-fastidju sesswali, l-abbuż sesswali u l-isfruttament sesswali, abbużi li 

jinkludu wkoll id-diskriminazzjoni politika u ekonomika, il-vjolenza domestika, il-

fastidju morali, l-isfruttament sesswali, ir-reati tal-unur, it-traffikar tal-bnedmin, iż-

żwieġ tat-tfal u ż-żwieġ sfurzat, il-mutilazzjoni ġenitali femminili u l-istupru bħala arma 

tal-gwerra; jikkundanna, għalhekk, il forom kollha ta' vjolenza fuq in-nisa u l-bniet; 

jitlob, barra minn hekk, meta jitqies li l-Istitut Ewropew għall-Ugwaljanza bejn is-Sessi 

(EIGE) fl-2017 stima li mill-inqas 500 000 mara li jgħixu fl-UE ġew soġġetti għall-

mutilazzjoni ġenitali femminili u li 180 000 tifla u mara oħra għadhom fir-riskju, li l-UE 

u l-Istati Membri jintensifikaw il-ġlieda tagħhom kontra l-mutilazzjoni ġenitali 

femminili madwar id-dinja u fl-UE; 

20. Jiddispjaċih ħafna li, skont studju tal-Parlament Ewropew dwar l-implimentazzjoni tal-

GAP II, il-programmazzjoni attwali jidher li ma tagħtix importanza lid-dimensjoni tal-

ġeneri f'sitwazzjonijiet ta' kriżi jew ta' kunflitti diffiċli; jiddispjaċih li, fost eżiti oħra, 

dan fisser li l-bniet u n-nisa li huma vittmi ta' stupru bħala arma tal-gwerra ma 

għandhomx aċċess għall-kura mhux diskriminatorja, speċifikament għall-kura medika 

komprensiva, inkluż l-abort, minkejja l-GAP II li għandha l-għan li tagħti s-setgħa lin-

nisa biex ikollhom kontroll fuq il-ħajja sesswali u riproduttiva tagħhom; 

21. Iħeġġeġ lill-Kummissjoni u lill-Istati Membri jindirizzaw it-traffikar tal-bniedem b'mod 

effettiv u effiċjenti; jirrimarka li, kif muri minn għadd ta' studji, il-maġġoranza tal-

persuni traffikati huma nisa u bniet li, ladarba jkunu laħqu x-xtut tal-Ewropa, jiġu 

mġiegħla jsiru prostituti fl-Istati Membri; 

22. Jistieden lill-Kummissjoni u lis-SEAE jagħtu attenzjoni speċjali lir-rispett tad-drittijiet 

tal-bniedem tan-nisa u tal-bniet fil-ftehimiet kummerċjali u ta' sħubija kollha ma' pajjiżi 

terzi; 

23. Jissottolinja l-fatt li l-fastidju morali u l-fastidju sesswali fuq il-post tax-xogħol huma 

wkoll ksur tad-drittijiet tal-bniedem; 

24. Iħeġġeġ lill-Istati Membri u lill-UE jħaffu r-ratifika u l-implimentazzjoni tal-

Konvenzjoni ta' Istanbul, l-ewwel strument internazzjonali legalment vinkolanti li jfittex 

li jipprevjeni u jikkumbatti l-vjolenza kontra n-nisa, fil-partijiet kollha tagħha, sabiex 

tiġi żgurata l-koerenza bejn l-azzjoni interna u esterna tal-UE f'dan il-qasam; jappella 

għar-rispett sħiħ tal-Konvenzjoni ta' Istanbul; jissottolinja l-fatt li d-differenzi reliġjużi, 

kulturali u tradizzjonali, jew kwalunkwe ċirkostanza oħra, ma jistgħu bl-ebda mod 

jiġġustifikaw id-diskriminazzjoni jew kwalunkwe forma ta' vjolenza; 

25. Jirrikonoxxi l-ħtieġa li tiġi indirizzata s-sitwazzjoni partikolari tan-nisa li jiffaċċjaw 

forom multipli ta' diskriminazzjoni bħal dawk ibbażati fuq l-identità tal-ġeneru, ir-razza, 

il-klassi, l-abbiltà u d-diżabbiltà jew l-istatus ta' migrazzjoni; jistieden lis-SEAE u lill-

Istati Membri jfasslu u jevalwaw il-politiki barranin kemm minn perspettiva sensittiva 

għall-ġeneru kif ukoll minn perspettiva intersezzjonali; 

26. Jistieden lill-Kummissjoni u lill-Istati Membri jirduppjaw l-isforzi tagħhom biex 

jeliminaw kull forma ta' vjolenza sessista, inklużi ż-żwieġ tat-tfal, iż-żwieġ bikri u dak 

sfurzat, il-ġeneruċidju, l-isterilizzazzjoni furzata u l-istupru fiż-żwieġ; 

27. Jenfasizza li l-UE hija impenjata li tippromwovi l-ugwaljanza bejn is-sessi u tiżgura l-

integrazzjoni tal-perspettiva tal-ġeneri fl-azzjonijiet kollha tagħha, li hija obbligu 

stabbilit fit-Trattati, sabiex l-ugwaljanza bejn is-sessi ssir prijorità ewlenija fil-linji 

gwida, fir-relazzjonijiet ta' ħidma, fil-politiki u fl-azzjonijiet kollha tal-UE, inklużi l-

azzjonijiet esterni; jappoġġja, għaldaqstant, l-isforzi kkoordinati relatati mad-djalogi 

multilaterali u l-attivitajiet tad-delegazzjonijiet tal-UE bħall-missjonijiet ta' 

osservazzjoni elettorali; jenfasizza l-ħtieġa li tissaħħaħ il-ħidma tal-Konsulent Prinċipali 

dwar il-Ġeneri tas-SEAS fil-pajjiżi terzi, bl-għan li tippromwovi l-paċi, is-sigurtà u l-

libertajiet fundamentali, billi tiżgura baġit speċifikament iddedikat għall-qasam tal-

kompetenzi tagħha; 

28. Jistieden lill-Kummissjoni tinkludi kapitolu dwar il-ġeneru fil-ftehimiet ta' kummerċ 

ħieles ma' pajjiżi terzi u klawsoli li jistiednu lil dawk il-pajjiżi jirratifikaw u 

jimplimentaw is-27 konvenzjonijiet internazzjonali – dwar id-drittijiet tal-bniedem u 

tax-xogħol, il-ħarsien tal-ambjent u l-governanza tajba – elenkati fl-Iskema 

Ġeneralizzata ta' Preferenzi (GSP) u GSP+; jissottolinja l-fatt li huwa kruċjali li l-

implimentazzjoni tagħhom tiġi mmonitorjata, li tittieħed azzjoni meta jkun meħtieġ u li 

tingħata attenzjoni partikolari lill-ugwaljanza bejn is-sessi; jenfasizza li s-CEDAW hija 

waħda mill-konvenzjonijiet rilevanti taħt il-GSP+; 

29. Jiddispjaċih li skont l-istatistika tal-2016, 21,9 % biss tal-kapijiet tad-delegazzjonijiet 

tal-UE huma nisa1; jiddispjaċih li waħda biss mit-tmien Rappreżentanti Speċjali tal-UE 

hija mara; jiddispjaċih li n-nisa jikkostitwixxu biss madwar 25 % tal-persunal fil-

missjonijiet ċivili tal-PSDK; jiddispjaċih dwar il-fatt li m'hemm l-ebda statistika 

komprensiva disponibbli rigward il-parteċipazzjoni tan-nisa fil-missjonijiet u l-

operazzjonijiet militari tal-PSDK; 

30. Jinnota li se jkun meħtieġ finanzjament adegwat għall-ugwaljanza bejn is-sessi fir-

relazzjonijiet esterni sabiex isostni l-impenn politiku għal dan il-għan; jenfasizza li l-

finanzjament kurrenti għall-ugwaljanza bejn is-sessi u għall-azzjonijiet tat-tisħiħ tal-

pożizzjoni tan-nisa għadu inadegwat u jħeġġeġ biex din is-sitwazzjoni tiġi rranġata fil-

QFP li jmiss; 

31. Jilqa' l-approċċ tal-integrazzjoni tal-perspettiva tal-ġeneru fl-attivitajiet tal-Politika ta' 

Sigurtà u ta' Difiża Komuni tal-UE u jissottolinja l-importanza li jingħata taħriġ 

adegwat sensittiv għall-ġeneru lill-professjonisti fil-kura medika u lill-ħaddiema tal-

għajnuna umanitarja, inklużi dawk li jaħdmu fl-assistenza ta' emerġenza; 

32. Jenfasizza l-importanza li jiġu inklużi n-nisa, iż-żgħażagħ u l-persuni LGBTQI fi 

proċessi ta' paċi u rikonċiljazzjoni, u r-rwol importanti li jista' jkollhom l-arti u d-

djalogu interkulturali f'dan ir-rigward kif indikat fil-Komunikazzjoni Konġunta tal-

Kummissjoni Ewropea u r-Rappreżentant Għoli għall-Politika Estera u ta' Sigurtà 

intitolata "Towards an EU strategy for international cultural relations ("Lejn strateġija 

tal-UE għal relazzjonijiet kulturali internazzjonali") (JOIN (2016)0029); 

33. Jenfasizza l-importanza li jiġu indirizzati l-ħtiġijiet speċifiċi tan-nisa romol ta' kull età 

f'żoni ta' kunflitt u ta' wara l-kunflitt, b'mod partikolari l-ħtieġa tagħhom għal appoġġ 

finanzjarju u psikoloġiku, u jirrikonoxxi r-rwol prominenti li għandu jkollhom fil-

                                                 
1 "EEAS Human Resources Report 2017", ippubblikat fis-16 ta' Mejju 2018. 

proċessi ta' paċi u rikonċiljazzjoni; 

34. Jenfasizza li d-differenzi reliġjużi, kulturali u tradizzjonali ma jistgħu bl-ebda mod 

jiġġustifikaw id-diskriminazzjoni jew kwalunkwe forma ta' vjolenza; jappoġġja l-

inizjattiva tal-UE "Preventing Violent Extremism: A Gender Sensitive Approach" 

("Nipprevjenu l-Estremiżmu Vjolenti: Approċċ Sensittiv għall-Ġeneru") u jħeġġeġ 

favur il-promozzjoni ta' proġetti sensittivi għall-ġeneru li jsaħħu r-rwoli tan-nisa u l-

bniet fil-bini tal-paċi, il-prevenzjoni tal-kunflitti u t-terroriżmu u r-rispons umanitarju; 

35. Iħeġġeġ lis-SEAE jippromwovi r-rwol tan-nisa fil-prevenzjoni tat-terroriżmu; jinnota li, 

kif muri minn għadd ta' studji, in-nisa, bħala ommijiet, għandhom il-potenzjal, permezz 

ta' djalogu kontinwu u r-rabta emozzjonali fundamentali li għandhom ma' wliedhom, li 

jbegħduhom minn forom ta' radikalizzazzjoni li jistgħu jkunu soġġetti għalihom u 

jipproteġuhom mir-riskju ta' subordinazzjoni mentali minn gruppi estremisti varji; 

jenfasizza li n-nisa, preċiżament minħabba li huma punt ta' kuntatt bejn il-komunità u l-

familja tagħhom, jista' jkollhom ir-rwol ta' "gwardjani" billi jipprovdu informazzjoni 

kruċjali li tista' tippromwovi intervent mhux vjolenti għall-prevenzjoni ta' atti possibbli 

ta' terroriżmu; 

36. Iħeġġeġ lill-UE tiġġieled il-vjolenza sessista fl-attivitajiet tagħha ma' pajjiżi terzi u fl-

Istati Membri tagħha, fl-aħjar abilitajiet tagħha u bl-użu tal-istrumenti kollha 

disponibbli; 

37. Jikkundanna l-atroċitajiet ipprattikati fuq persuni spustati bħar-rifuġjati, il-migranti u l-

persuni li jfittxu asil, speċjalment in-nisa u l-bniet; jikkundanna l-fatt li f'xi pajjiżi terzi 

l-omosesswalità għadha reat; jikkundanna l-forom kollha ta' diskriminazzjoni u vjolenza 

fuq persuni LGBTQI; Jikkundanna s-sitwazzjoni attwali fejn, biex ifittxu asil fl-UE, in-

nisa u l-persuni LGBTQI jqiegħdu lilhom infushom f'riskju serju ta' vjolenza sesswali u 

sessista matul ir-rotot u fiċ-ċentri ta' akkoljenza; jissottolinja l-fatt li n-nisa, il-bniet u l-

persuni LGBTQI li jallegaw biża' ġġustifikat tajjeb ta' persekuzzjoni bbażata fuq il-

ġeneru jeħtieġ li jkunu jistgħu b'mod sikur jitolbu viża għal raġunijiet umanitarji; 

jistieden lill-Istati Membri jieħdu l-miżuri kollha meħtieġa biex jiżguraw il-protezzjoni 

tal-migranti nisa, ir-rifuġjati nisa u n-nisa li jfittxu asil, billi jipprovdu pariri legali, 

aċċess għas-saħħa, spazji sikuri għan-nisa u t-tfal u l-aċċess għas-saħħa sesswali u 

riproduttiva u d-drittijiet relatati, inklużi aborti sikuri; 

38. Jenfasizza li l-fatt li l-forom tal-vjolenza u d-diskriminazzjoni bbażata fuq il-ġeneru, 

fosthsom, imma mhux biss, l-istupru u l-vjolenza sesswali, il-mutilazzjoni ġenitali 

femminili, iż-żwieġ sfurzat, il-vjolenza domestika, l-hekk imsejħa reati tal-unur u d-

diskriminazzjoni bbażata fuq il-ġeneru ttollerati mill-istat, jikkostitwixxu persekuzzjoni 

u għandhom ikunu raġunijiet validi biex jintalbu asil jew protezzjoni umanitarja u 

għaldaqstant għandhom ikunu riflessi fl-istrument il-ġdid; jistieden lill-Kummissjoni, 

għaldaqstant, tirrikonoxxi l-persekuzzjoni bbażata fuq il-ġeneru bħala raġuni valida biex 

tintalab protezzjoni internazzjonali kif ukoll biex tiġi żgurata l-inklużjoni tal-perspettiva 

tal-ġeneru fil-fażijiet kollha tal-proċedura ta' asil permezz tal-konformità mal-Linji 

Gwida tal-2002 tal-UNHCR dwar il-Protezzjoni Internazzjonali: il-Persekuzzjoni 

Relatata mal-Ġeneru; 

39. Jistieden lill-Kummissjoni u lill-Istati Membri jsaħħu l-użu ta' approċċi sensittivi għall-

ġeneru biex jissodisfaw il-ħtiġijiet speċjali tan-nisa u l-bniet li huma fil-bżonn ta' 

protezzjoni internazzjonali, b'enfasi partikolari fuq l-għoti ta' assistenza lill-bniet u lin-

nisa vittmi ta' vjolenza sessista fil-pajjiżi ta' oriġini tagħhom u tul ir-rotot ta' 

migrazzjoni; 

40. Jikkundanna l-forom kollha ta' diskriminazzjoni u vjolenza fuq persuni LGBTQI; 

jistieden lis-SEAE jqajjem u jippromwovi kuxjenza globali dwar id-drittijiet LGBTQI 

permezz ta' azzjonijiet esterni tal-UE, sabiex tintemm id-diskriminazzjoni li huma 

jiffaċċjaw ta' kuljum skont il-Linji Gwida tiegħu għall-promozzjoni u l-protezzjoni tat-

tgawdija tad-drittijiet kollha tal-bniedem minn persuni LGBTQI; 

41. Jikkundanna l-fatt li n-nisa f'xi pajjiżi għad għandhom aċċess limitat għall-proċessi ta' 

teħid ta' deċiżjonijiet u għalhekk huma mċaħħda mid-drittijiet bażiċi taċ-ċittadini 

tagħhom. 

